
 యంగ్ టైగర్ ఎన్టీఆర్ నటిస్తున్న దేవర సినిమా మీద నేషనల్ వైడ్‌గా ఎంత హైప్ క్రియేట్ అయిందో అందరికీ 
తెలిసిందే. బాలీవుడ్ నుంచి సైఫ్ అలీ ఖాన్, జాన్వీ కపూర్ వంటి భారీ 
తారాగణం రావడంతో దేవర మీద మరింతగా బజ్ ఏర్పడింది. కొరటాల 
శివ తన దేవర ఎలా ఉంటుందో చిన్న గ్లింప్స్‌తో చూపించాడు. దేవర 
గ్లింప్స్ నెట్టింట్లో ప్రకంపనలు సృష్టించింది. అయితే సైఫ్ అలీ ఖాన్ 
గాయపడటంతో షూటింగ్ కొన్ని రోజులుగా జరగడం లేదన్న సంగతి 
తెలిసిందే. దీంతో ముందుగా అనుకున్న తేదీకి అంటే ఏప్రిల్ 5న సినిమా 
వచ్చేందుకు అవకాశం లేదని అందరికీ అర్థమైంది.అందుకే ఏప్రిల్ 5న దిల్ 
రాజు తన ఫ్యామిలీ స్టార్‌ను దించేందుకు రెడీ అయ్యాడు. ఇక ఆ ప్రకటనతో 
దేవర పోస్ట్ పోన్ అయిందన్న వార్త కన్ఫామ్ అయిపోయింది. తాజాగా 
దేవరకు సంబంధించిన కొత్త విడుదల తేదీని ప్రకటించారు. దసరాకు 
దేవర వేట ఉండబోతోందని ప్రకటించేశారు. అక్టోబర్ 10న దేవర రిలీజ్ 
కాబోతోందని మేకర్లు తాజాగా అనౌన్స్ చేశారు. అయితే ఈ దసరాకు భారీ పోటీ ఉండేలా కనిపిస్తోంది.


ã	 ఒప్పందానికి విరుద్ధంగా హైదరాబాద్ మెట్రో టికెట్ల ధరలు
ã	 అదనంగా రూ.213 కోట్లు వసూలు చేసిన సంస్థ
ã	 హైదరాబాద్ మెట్రోపై కాగ్ రిపోర్ట్‌లో వెల్లడి

తెలంగాణ వీణ , హైదరాబాద్ : హైదరాబాద్ మెట్రోలో రెండు కిలోమీటర్ల ప్రయాణానికి టికెట్ ధర మూడు 
రూపాయలు. అదే సమయంలో రూ.40 చెల్లిస్తే చాలు ఒక రోజులో ఎన్నిసార్లైనా మెట్రోలో ప్రయాణించొచ్చు. ఈ 
ఆఫర్ భలే ఉందే అనుకుంటున్నారా..? వాస్తవానికి ఇది ఆఫరేం కాదు. మెట్రో నిర్మాణం మొదలుపెట్టే సమయంలో 
కుదిరిన ఒప్పందంలో ఇదే విషయాన్ని ప్రస్తావించారు. అయితే మెట్రో సేవలు అందుబాటులోకి వచ్చే సమయంలో 
మాత్రం ఒప్పందానికి విరుద్ధంగా అధికంగా టికెట్ ధరలను నిర్ణయించారు.అధిక ఛార్జీలను వసూలు చేయడంతో 
2017 నవంబర్ నుంచి 2020 మార్చి వరకు హైదరాబాద్ మెట్రో నిర్మాణ సంస్థ ప్రయాణికుల దగ్గర్నుంచి అదనంగా 
రూ.213.77 కోట్లు వసూలు చేసిందని కంప్ట్రోలర్ అండ్ ఆడిటర్ జనరల్ (కాగ్) వెల్లడించింది.కారిడార్-3లోని 
నాగోల్ నుంచి అమీర్‌పేట వరకు డీటెయిల్డ్ ప్రాజెక్ట్ రిపోర్ట్ (డీపీఆర్) సరిగా నిర్వహించకపోవడంతో అంచనా 
వ్యయం రూ.1232 కోట్లకు పెరిగిందని కాగ్ వెల్లడించింది.ఒప్పందానికి విరుద్ధంగా విస్తీర్ణం తగ్గించి మెట్రో స్టేషన్లను 
నిర్మించడంతో మెట్రో సంస్థకు రూ.227.19 కోట్ల లబ్ధి చేకూరిందని కాగ్ తెలిపింది. మెట్రో స్టేషన్లలో పార్కింగ్ 
ఏర్పాట్లు సరిగా చేయలేదని.. పార్కింగ్ కోసం 25 చోట్ల 57 ఎకరాలను అప్పగిస్తే.. 11 ప్రాంతాల్లో 33 ఎకరాల్లో 
మాత్రమే పార్కింగ్‌ ఏర్పాటు చేసినట్లు కాగ్ తెలిపింది.మెట్రో రైలుకు కేటాయించిన భూముల్లో నిర్మించిన మాల్స్, 
కాంప్లెక్స్‌లను మెట్రో రైలు సేవలు ప్రారంభించిన తర్వాతే అద్దెకు లేదా లీజుకు ఇవ్వాలని ఒప్పందంలో పేర్కొన్నారు. 
కానీ మెట్రో రైలు సేవలు మొదలు కాక ముందే వాటిని లీజుకు ఇచ్చేశారు. దీంతో మెట్రో నిర్మాణ సంస్థకు లబ్ధి 
కలిగింది.జేబీఎస్ నుంచి ఫలక్‌‌నుమా వరకు మెట్రో నిర్మాణం కార్యరూపం దాల్చకపోవడం.. ప్రాజెక్ట్ అసంపూర్తిగా 
మిగలడంతో ఖర్చు పెరిగిందని.. ప్రయాణికుల సంఖ్య కూడా ఆశించిన స్థాయికి చేరలేదని కాగ్ తెలిపింది.
కాగ్ వెల్లడించిన వివరాలను పక్కనబెడితే.. మిగతా నగరాల్లో మెట్రో టికెట్ కనీస ధర రూ.10గా ఉంది. ఒక్క 
గుర్గావ్‌‌లోనే కనీస టికెట్ ధర రూ.20గా ఉంది. 2002లో ఢిల్లీ మెట్రో ప్రారంభమైనప్పుడు మినిమం టికెట్ ధర 
రూ.4 కాగా.. గరిష్ట ధర రూ.4గా ఉండేది. 2017లో కనీస ధరను రూ.10కి పెంచారు.హైదరాబాద్ మెట్రో 
ఏర్పాటైన ఐదేళ్ల తర్వాత.. 2022 చివర్లో టికెట్ల ధరలు పెంచడానికి ప్రయత్నాలు జరిగాయి. కానీ నాటి మంత్రి 
కేటీఆర్ టికెట్ ధరల పెంపు పట్ల అభ్యంతరం వ్యక్తం చేశారు. దీంతో మెట్రో ఆరంభం నాటి ధరలే ఇప్పటికీ 
కొనసాగుతున్నాయి. రోజుకు 5 లక్షల మంది హైదరాబాద్ మెట్రోలో ప్రయాణం చేస్తున్నారు. రద్దీ వేళల్లో మెట్రో 
రైళ్లలో నిలబడే జాగా కూడా ఉండటం లేదు. దీంతో కోచ్‌ల సంఖ్య పెంచుతామని బీఆర్ఎస్ ప్రభుత్వం తెలిపింది. 
కానీ అది కార్యరూపం దాల్చలేదు. కోచ్‌ల సంఖ్య పెరగడంతోపాటు మెట్రో విస్తరణ జరిగితే ప్రయాణికుల సంఖ్య 
మరింత పెరిగే అవకాశం ఉంది.



తెలంగాణ వీణ , హైదరాబాద్: తెలంగాణలో నిర్మించిన కాళేశ్వరం ప్రాజెక్టు నిర్మాణం రాష్ట్రానికి భారంగా మారుతుందని కాగ్‌ అభిప్రాయపడింది. గురువారం అసెంబ్లీలో 
ప్రవేశపెట్టిన కాగ్‌ నివేదికలో సంచలన విషయాలు వెల్లడించింది.కాళేశ్వరం ప్రాజెక్టు నిర్మాణం కోసం తీసుకున్న అప్పులు గుదిబండగా మారుతాయని పేర్కొంది.కాళేశ్వరం 
కోసం తీసుకున్న అప్పుల్లో 12 ఏళ్లలో ప్రభుత్వం భరించాల్సింది రూ.2.66 లక్షల కోట్లకు చేరనుంది. అసలు కాకుండా వడ్డీలతో కలిపి రుణాల తిరిగి చెల్లింపులకే రూ.1.41 
లక్షల కోట్లు అవసరం అవుతాయని లెక్క తేల్చారు. కొత్తగా ఏర్పడిన తెలంగాణ రాష్ట్ర ఆర్థిక వ్యవస్థపై కాళేశ్వరం ఎత్తిపోతల ప్రాజెక్టు పెనుభారంగా మారనుందని కంప్టోలర్ 
అండ్ ఆడిటర్ జన రల్ నివేదిక స్పష్టం చేసింది. “2022 మార్చి నాటికి కాళేశ్వరం ప్రాజెక్టు నిర్మాణం కోసం ఏర్పాటు చేసిన కార్పొరేషన్‌కు మొత్తం రూ. 96,064 
కోట్ల రుణాలు తీసుకోడానికి రాష్ట్ర ప్రభుత్వం గ్యారంటీలు ఇచ్చిందని కాగ్ పేర్కొంది. ఈ హామీల ఆధారంగా 2022 మార్చి నాటికి రూ.87,449. 15 కోట్లు వివిధ 
బ్యాంకుల నుంచి సమీకరించారు. 2035-36 నాటికి ఈ అప్పులపై వడ్డీతో కలిపి రూ. 1,41,544.59 కోట్లు తిరిగి చెల్లించాలి. రుణ ఒప్పందాల ప్రకారం పేర్కొన్న వడ్డీ 
రేట్లను పరిగణనలోకి తీసుకుని లెక్కిస్తేనే తిరిగి చెల్లించాల్సిన సొమ్ము రూ.1.41లక్షల కోట్లుగా ఉంటుంది.ఆర్‌బిఐ వడ్డీ రేట్లు తరచూ మారుతుంటాయి. వడ్డీలు పెరిగితే 
చెల్లించాల్సిన రుణం కూడా పెరుగుతుందని కాగ్ అభిప్రాయపడింది. కాళేశ్వరం పూర్తిస్థాయిలో పనిచే యడం ప్రారంభమై.. అనుకున్న ప్రకారం నీటిని ఎత్తిపోస్తే కరెంటు 
ఛార్జీల కింద ప్రభుత్వం ఏటా రూ.10,874.56 కోట్ల చొప్పున రాబోయే 12 ఏళ్లలో సుమారు రూ.1,24,495 కోట్లు చెల్లించాల్సి ఉంటుంది.ప్రాజెక్టు వార్షిక నిర్వహణ కోసం 
రూ.272.70 కోట్లు, తరుగుదల ఖర్చుల కింద రూ.2,761 కోట్లు అవసరం అవుతాయి. కాళేశ్వరం ప్రాజెక్టు నివేదిక ప్రకారం.. పథకం పూర్తయినా పెద్దగా ఆదాయమేమీ 
రాదని ఖర్చు చేసిన ప్రతి రుపాయిలో 52పైసల కంటే తక్కువే ఆదాయం వస్తుందని అంచనా వేశారు. రాష్ట్రంలో ప్రజలకు సాగు, తాగునీరు సరఫరా చేసినందుకు రాబడిని 
పొందే నిబంధనలేమీ ఇప్పటివరకు లేవని పెట్టిన పెట్టుబడి వచ్చే పరిస్థితులు లేవని అభిప్రాయ పడింది. ప్రాజెక్టు కోసం చేసిన రుణాన్ని వడ్డీ సహా తిరిగి చెల్లించడానికి, నిర్వహణ 
వ్యయం కలిపి మొత్తం రూ.2.66 లక్షల కోట్ల భారాన్ని రాష్ట్ర ప్రభుత్వం రాబోయే 12 ఏళ్లలో భరించాల్సి ఉంటుందని లెక్కతేల్చారు. సాధారణ బడ్జెట్‌తో సంబంధం 
లేకుండా ప్రభుత్వరంగ సంస్థలు రుణాలు తీసుకుంటే 14 ఏళ్లలో వాటిని తిరిగి చెల్లించాలనే నిబంధనలున్నాయి. ఈ లెక్కలో 2022 నుంచి 2036 మధ్య ఏటా కాళే శ్వరం 
కార్పొరేషన్ తీసుకున్న అసలు రుణం రూ.87,369.80 కోట్లతో పాటు దానిపై 14 ఏళ్లకు వడ్డీ మరో రూ.54,174.70 కోట్లు కలిపి మొత్తం రూ.1,41,544.59 కోట్లు రాష్ట్ర 
ప్రభుత్వం చెల్లించాల్సి ఉంటుంది” అని కాగ్ లెక్క వేసింది. దీనికి నిర్వహణ ఖర్చులు, వడ్డీ పెరుగుదల, విద్యుత్ ఛార్జీలు, మరమ్మతులు కలిపితే ప్రాజెక్టు రాష్ట్రానికి గుదిబండగా 
మారుతుందని అభిప్రాయ పడింది.

తెలంగాణ వీణ , క్రీడలు : టీమిండియా సీనియర్ ఆఫ్ స్పిన్నర్ 
రవిచంద్రన్ అశ్విన్ అరుదైన ఘనత సాధించాడు. టెస్టుల్లో 
500 వికెట్ల మైలురాయిని అందుకున్నాడు. రాజ్ కోట్ 
లో జరుగుతున్న మూడో టెస్టులో ఇంగ్లండ్ ఓపెనర్ జాక్ 
క్రాలీ(15)ని అవుట్ చేయడం ద్వారా అశ్విన్ 500 వికెట్ల 
క్లబ్ లో చేరాడు. లెగ్ స్పిన్ దిగ్గజం అనిల్ కుంబ్లే తర్వాత 

టెస్టుల్లో 500 వికెట్లు సాధించిన రెండో బౌలర్ గా అశ్విన్ రికార్డు 
పుటల్లోకెక్కాడు. కుంబ్లే ఈ మైలురాయిని అందుకోవడానికి 105 టెస్టులు 
ఆడగా, అశ్విన్ 98 టెస్టుల్లోనే ఈ ఘనతను నమోదు చేయడం విశేషం. 
శ్రీలంక ఆఫ్ స్పిన్ లెజెండ్ ముత్తయ్య మురళీధరన్ కేవలం 87 టెస్టుల్లోనే 
500 వికెట్లతో ఈ జాబితాలో అగ్రస్థానంలో ఉన్నాడు.

ã	 రాజ్ కోట్ లో టీమిండియా-ఇంగ్లండ్ మూడో టెస్టు
ã	 ఇంగ్లండ్ ఓపెనర్ జాక్ క్రాలీని అవుట్ చేసిన అశ్విన్
ã	 టెస్టుల్లో 500వ వికెట్ సాధించిన వైనం

తెలంగాణ వీణ , ఏపీ బ్యూరో : ఏపీ రాజకీయాల్లో కుర్చీ మడతపెట్టి డైలాగ్ ఫేస్ అవుతోంది. ముఖ్యమంత్రి వైఎస్ 
జగన్ చొక్కాలు మడతపెడితే అంటే.. చంద్రబాబు ఒకడుగు ముందుకేసి కుర్చీ మడత పెట్టి అంటూ స్ట్రాంగ్ 
కౌంటర్ ఇచ్చారు. నారా లోకేష్ మాత్రం అలా కాదు డైలాగ్ చెప్పడం కాదు.. ఏకంగా కుర్చీని మడతపెట్టి వార్నింగ్ 
ఇచ్చేశారు. విజయనగరం జిల్లా నెలిమర్లలో జరిగిన శంఖారావం సభలో ఈ ఆసక్తికర సన్నివేశం కనిపించింది. 
పసుపు సైన్యం, జనసైనికుల జోలికి వస్తే వైఎస్సార్‌సీపీ నేతల్ని ఊరుకునేది లేదన్నారు.’మీరు చొక్కాలు మడతపెడితే.. 
మేం మీ కుర్చీ మడత పెట్టి సీటు లేకుండా చేస్తాం’ అంటూ కౌంటరిచ్చారు. అక్కడితో ఆగకుండా ఎలా చేస్తామో 
చూపిస్తామంటూ.. ఆ సభలోనే ఓ కుర్చీని మడతపెట్టి చూపించారు. ఉత్తరాంధ్ర ప్రాంతం అమ్మలాంటిదని.. ఈ 
ప్రాంత ప్రజలకు కష్టపడటం తప్ప మాయామర్మాలు తెలియవన్నారు. రాజధాని ఫైల్స్‌ సినిమా, రైతులంటే జగన్‌కు 
భయమేస్తోందన్నారు. ఆ సినిమా ప్రదర్శిస్తున్న థియేటర్ల వద్దకు పోలీసులను పంపారన్నారు. ఈ ఐదేళ్లలో మూడు 
రాజధానులన్నారు.. ఉత్తరాంధ్రలో ఒక్క ఇటుకైనా వేశారా? అని ప్రశ్నించారు. మూడు ముక్కలాట ఆడుతున్న 
వైఎస్సార్‌సీపీకి ప్రజలే బుద్ధి చెబుతారన్నారు.


తెలంగాణ వీణ , ఏపీ బ్యూరో : కృష్ణా జిల్లా గన్నవరం ఎమ్మెల్యే వల్లభనేని వంశీకి కోర్టులో 
ఊరట దక్కింది. ఇటీవల అరెస్టుకు జారీ చేసిన వారెంటును కోర్టు రీకాల్‌ చేసింది. గత 
ఎన్నికల సందర్భంగా చోటుచేసుకున్న ఘటనలకు సంబంధించి నమోదైన కేసుల వాయిదాలకు 
వంశీ హాజరుకాకపోతుండడంతో గత నెలలో ప్రజాప్రతినిధుల ప్రత్యేక కోర్టు న్యాయమూర్తి 
గాయత్రీదేవి అరెస్టు వారెంటు జారీ చేశారు. వంశీ గురువారం విజయవాడలోని కోర్టుకు 
హాజరయ్యారు.. ఆయన న్యాయస్థానంలో రీకాల్‌ పిటిషన్‌ దాఖలు చేశారు. ఈ పిటిషన్‌ను 
న్యాయమూర్తి ఆమోదించారు. అనంతరం వంశీ, న్యాయవాది గూడపాటి లక్ష్మీనారాయణ 
తదితర నిందితులను జడ్జి విచారించారు. సాక్షుల విచారణ కోసం వచ్చే నెల 4వ తేదీ నుంచి 
షెడ్యూల్‌ను ఖరారు చేశారు.గన్నవరం ఎమ్మెల్యే వల్లభనేని వంశీకి ఈ నెల 2న విజయవాడ 
ప్రతినిధుల కోర్టు అరెస్టు వారెంట్‌ జారీ చేసిన సంగతి తెలిసిందే. 2019లో జరిగిన సార్వత్రిక 
ఎన్నికల సమయంలో ప్రసాదంపాడులోని ఓ పోలింగ్ బూత్ వద్ద జరిగిన ఘటనలో.. మొత్తం 
38 మందిపై పోలీసులు నాలుగు కేసులు నమోదు చేశారు. కేసు విచారణకు కోర్టుకు 
హాజరుకాకపోవటంతో బెయిలబుల్‌ వారెంట్‌ను గత విచారణలోనే న్యాయస్థానం జారీ 
చేసింది. అయినా సరే విచారణకూ హాజరుకాకపోవటంతో వారెంట్ అమలు చేయాలని 
పోలీసులకు ఆదేశాలిచ్చింది. అయితే ఆయన తాజాగా కోర్టుకు వెళ్లడం.. రీకాల్ పిటిషన్ 
వేయడంతో ఊరట దక్కింది.

ã	 అరెస్ట్ వారెంట్ రీకాల్ చేసిన కోర్టు
ã	 విజయవాడ కోర్టుకు వంశీ హాజరు

